
痘診心法要訣 

痘形并證治門上-見點證治 

{蘇解散}{必勝湯}{保元湯}{千金內託散} 

原文 

已出復隱謂之陷，外邪閉塞蘇解良，內毒必勝桃紅葛，

丁蟬地龍歸宗湯。氣虛陷入保元主，無熱千金內託方，保元

加桂歸芎芍，白芷查朴木香防。 

「蘇解散」方見本條證治 

「必勝湯」大黃、荊芥穗、赤芍、青皮、生地黃、山查、

木通、牛蒡子 炒 桃仁、紫花地丁、蟬蛻、葛根、地龍、紅

花 蘆根水煎藥服。 

「保元湯」方見本條證治 

「千金內託散」人參、黃耆 製 甘草 炙 官桂、當歸、

白芍藥、川芎、白芷、南山查、厚朴 薑炒 木香、防風 引

加生薑，水煎服。 

 

註釋 

痘已見點復隱藏不見者，謂之毒氣內陷也。外邪閉塞者，有外感風寒邪證，

閉塞其毒，故以蘇解散解之也。 

  內毒者，火毒內攻，故以必勝湯攻之也。其方即桃仁、紅花、葛根、紫花



地丁、蟬蛻、地龍，合上歸宗湯也。 

  若形氣不足，中氣不能載毒而復陷入者，宜以保元湯主之也。 

  若不見熱證者，虛而兼寒，宜用千金內託散補而溫之。其方即保元湯加官

桂、當歸、川芎、白芍、白芷、山查、厚朴、木香、防風也。 

 


